Y Gemau Olympaidd
(Dau gymeriad a Darllenydd – Cymeriad 1 yn jogio yn ei unfan drwy’r sgets.)
Props (opsiynol) – wrth law, nid i’w gweld ar y cychwyn: Beibl Mawr a chopi o Caneuon Ffydd.
Cymeriad 1: Lle wyt ti wedi bod? 
Cymeriad 2 : Dwi di bod yn trenio’n galed. ‘Fit in body fit in mind’.
C1: Be wyt ti wedi bod yn ei wneud ta?

C2: Wel ar ôl codi, mi es i am jog saith milltir. Draw wedyn i’r pwll nofio yn yn y [lleoliad addas]. Gwneud rhyw 100 length a dipyn o weights yn y ‘gym’. Mi odd hynny cyn brecwast wrth gwrs. Wedyn nes i feicio draw yma. ‘No pain, no gain’. 
C1: Bobl bach – rhaid dy fod ti yn ffit iawn. Ddylia bo ti yn yr Olympics! 
C2: Ydw – dwi’n rhoi lot o amser i gadw’n heini. Dwi hefyd yn bwyta’n iach, bwyd brasder isel, digon o ffeibr, pump y dydd. ‘You are what you eat’.
C1: “Mae ymarfer corff yn beth da, ond mae ymdrechu i fyw fel mae Duw am i ti fyw yn llawer iawn pwysicach — ....”

C2: Beth ddywedais ti?

C1: Adnod o’r Beibl .... “Mae ymarfer corff yn beth da, ond mae ymdrechu i fyw fel mae Duw am i ti fyw yn llawer iawn pwysicach — mae'n dda i ti yn y bywyd hwn a'r bywyd sydd i ddod. “ 

”Roedd Paul y boi sgwennodd ddarnau o’r Beibl yn hoffi ymarfer corff. Dwi’n siŵr ei fod o yn mynd i weld chwaraeon a mabolgampau. Pe tasa fo byw heddiw dwi’n siŵr y bysa fo yn mynd i wylio’r [Bluebirds – neu dim pêl-droed addas i’ch ardal], [sori y Redbirds] yn chwarae. Roedd yn edmygu pobl ffit fel ti. Na’th o ddisgrifio bywyd y Cristion fel ras. Mae’r Cristion yn rhedeg a dydy o ddim yn gadael i ddim ei faglu ond mae’n cadw ei lygaid ar Iesu.
C2: Beth oedd yr adnod gyntaf ddywedais ti eto?

C1: Y rhan cyntaf yw ““Mae ymarfer corff yn beth da, ond mae ymdrechu i fyw fel mae Duw am i ti fyw yn llawer iawn pwysicach .....” ar ail ran yw 

“mae'n dda i ti yn y bywyd hwn a'r bywyd sydd i ddod.”
C2: Beth mae hynny’n feddwl?

C1:  Yr hyn mae’n ddweud yw fod ymarfer corff yn beth da, ond mae ymdrechu i fyw fel mae Duw am i ti fyw yn llawer iawn pwysicach.  Nid corff yn unig yda ni, ond corff ac enaid.
C2: Ond sut wyt ti yn ymarfer y bywyd Cristnogol – sut wyt ti’n trenio?
C1: Wel, mae na lot o bethau. Rhoi dy ffydd yn Iesu, addoli Duw, gweddïo, bod hefo Cristnogion, rhannu’r newyddion da hefo pobl eraill, helpu pobl sydd mewn angen, yyy o ia, darllen a myfyrio ar eiriau’r Beibl. Wrth wneud y pethau hynny rwyt yn dod yn fwy a mwy ffit fel Cristion. Os nad wyt ti mi fyddi di yn unfit ac yn methu.
C2: Ond sut mae darllen y Beibl yn dy wneud yn Gristion ffit?

C1: Wel gwranda be mae’r Beibl yn ei ddweud amdano ei hun.
Darllenydd 1: Y mae dy air yn llusern i'm troed, ac yn oleuni i'm llwybr. 

Darllenydd 2: Mae dysgeidiaeth yr ARGLWYDD yn berffaith —

mae'n rhoi bywyd newydd i mi!

Mae rheolau yr ARGLWYDD yn glir,

ac yn gwneud y person mwyaf cyffredin yn ddoeth.

8 Mae cyngor yr ARGLWYDD yn dangos beth sy'n iawn,

ac yn gwneud y galon yn llawen.

Mae arweiniad yr ARGLWYDD yn bur,

ac yn ein goleuo ni.

9 Mae'r gorchymyn i barchu'r ARGLWYDD yn glir,

ac yn aros bob amser.

Mae dyfarniad yr ARGLWYDD yn gywir,

mae e'n gwbl deg bob amser.

10 Mae'r pethau yma'n fwy gwerthfawr nag aur —

ie, llwythi o aur coeth!

Maen nhw'n felysach na'r mêl

sy'n diferu o'r diliau.

Darllenydd 1: Ond fel y glaw a'r eira sy'n disgyn o'r awyr ac yn dyfrio'r ddaear cyn mynd yn ôl yno, gan wneud i blanhigion dyfu a rhoi hadau i'w hau a bwyd i'w fwyta,

felly mae'r neges dw i'n ei chyhoeddi: dydy hi ddim yn dod yn ôl heb wneud ei gwaith — mae'n gwneud beth dw i eisiau, ac yn llwyddo i gyflawni ei phwrpas. (Eseia 55)
Darllenydd 2: Mae neges Duw yn fyw ac yn cyflawni beth mae'n ei ddweud. Mae'n fwy miniog na'r un cleddyf, ac yn treiddio'n ddwfn o'n mewn, i wahanu'r enaid a'r ysbryd, y cymalau a'r mêr. Mae'n barnu beth dyn ni'n ei feddwl ac yn ei fwriadu. Does dim byd drwy'r greadigaeth gyfan yn gallu cuddio oddi wrth Dduw. Mae e'n gweld popeth yn glir. A dyma'r Duw ydyn ni i gyd yn atebol iddo. 
(Heb 4:12-13)

C1: Ti’n gweld wrth inni fyfyrio yn y Beibl da ni’n dysgu mwy a mwy am gariad Duw am Iesu, ac mae Duw yn siarad hefo ni ac yn ein helpu i’w ddeall yn well. Da ni wedyn yn fwy ffit i fyw bywyd fel Cristnogion o ddydd i ddydd. Ffit i ddilyn Iesu, ffit i faddau, ffit i helpu, ffit wrth garu. Mae’n bwysig darllen y Beibl yn gyson.

C2: Dwi newydd feddwl os gei di Feibl mawr a Chaneuon Ffydd, un yn bob llaw, fedri di gadw yn ffit yn gorfforol ac yn ysbrydol

C1: Be ti’n feddwl?

C2: Wel, fedri di ddarllen y Beibl a defnyddio Caneuon Ffydd fel weights. Ma rhaid i ti gael muscles fel Arnold Schwarzenegger i ddal Caneuon Ffydd trwy emyn cyfan!!

Gweddiwn: Arglwydd diolch am gael bod yma hefo’n gilydd heddiw yn y cyfarfod arbennig hwn. Helpa ni trwy yr Ysbryd Glân i fod yn llawen wrth dy addoli ac yn llawn diolch am dy ddaioni tuag ata ni. Clyma ni yn ein gilydd trwy yr Arglwydd Iesu a gwna ni yn gydweithwyr effeithiol dros dy Deyrnas. Diolch i ti am y Beibl ac am y ffordd yr wyt ti yn siarad trwyddo. Arwain ni i ddarllen dy eiriau yn gyson fel ein bod yn clywed dy lais ac yn trenio i fod yn Gristnogion heini a chryf. Yn enw Iesu. Amen

